Pwyso a Mesur – Diarhebion 16:2 a 21:2
Mae pobl bob amser yn meddwl eu bod yn gwneud y peth iawn, ond mae’r Arglwydd yn pwyso a mesur y cymhellion. 
 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint neu glorian i bwyso pobl a tâp mesur.
........
Mae yna lawer iawn, iawn o raglenni teledu’n sôn am bwyso a mesur – pwyso a mesur pobl nid pethau. Mae pobl Cymru’n mynd yn dewach ac yn llai ffit. Dydi o ddim yn dda i ni fod yn rhy dew, ac mae doctoriaid wedi dyfeisio ffordd i ddweud wrthyn ni os ydyn ni’n pwyso gormod.
Wyddoch chi be ydy BMI? Mae yna sôn o hyd ac o hyd ar y teledu am BMI. Body Mass Index ydy ystyr BMI – ffordd i benderfynu os ydych pwysau chi’n addas ar gyfer eich taldra. 
Mae angen bod reit dda am wneud syms i weithio allan eich BMI – eich pwysau (mewn Kg) wedi ei rannu gyda’ch taldra (mewn metrau) wedi ei sgwario! Ond dw i’n lwcus, mae gen i siart gyda’r syms i gyd wedi ei wneud yn fa’ma!

Dydi’r siart yma ddim ar gyfer plant. Rydych chi blant yn tyfu bob dydd, ac mae eich cyrff yn newid yn aml. Ond....mae cyrff yr hen bobl (y tadau a’r mamau a’r neiniau a’r teidiau) wedi stopio tyfu, ac mae’r siart yma ar eu cyfer nhw.

Ond...dydi hen bobl ddim yn hoffi cael eu pwyso a’u mesur. Wyddoch chi pam? Dydyn nhw fel arfer ddim eisiau gwybod os ydyn nhw’n rhy dew. Mae nhw’n hapus iawn i ddal ati fel maen nhw. Os ydyn nhw’n cael eu pwyso a’u mesur ac yn deall eu bod nhw’n rhy dew be fyddai raid iddyn nhw wneud? (diet, colli pwysau, ymarfer corff)
Y peth gwaethaf am gael eich pwyso a’ch mesur ydy fod rhywun arall yn gwybod y gwir amdanoch chi hefyd – pa mor dal ydych chi, faint dych chi’n bwyso a beth yw’ch BMI. Fydd rhywun arall yn gwybod eich bod chi’n rhy dew... o diar! 

Tybed os oes yna rywun yma’n fodlon i gael ei bwyso a’i fesur i ni gael gweld beth yw ei BMI? (Does dim ots o gwbl os ddaw neb! Mae’n profi’r pwynt bod pobl yn sensitif iawn am gael eu pwyso a’i mesur yn gyhoeddus. Os daw rhywun – gwych! Gewch chi benderfynu sut i ddelio â’r person ar y pryd! Cofiwch rannu’r holl wybodaeth â’r plant, a’u cael nhw i helpu i bwyso a mesur.*)
*Os ydy rhywun yn andros o ffit, gyda chyhyrau mawr dydi’r siart ddim yn gywir iddyn nhw; nac i bobl sy’n wan, oedrannus iawn, neu’n feichiog. 
Wyddoch chi fod Duw’n ein pwyso a’n mesur ni? Ond nid mesur pa mor dal ydyn ni, na gweld pa mor drwm ydyn ni mae Duw. Mae gan Dduw lawer mwy o ddiddordeb yn ein calonnau ni – be sy tu mewn i ni. Mae Duw yn pwyso a mesur ein calonnau ni; mae o am wybod pam dyn ni’n gwneud pethau – gair arall am hyn ydy cymhellion. Mae o hefyd eisiau gwybod be dyn ni’n feddwl o Iesu.
Dyma adnod o lyfr y Diarhebion: Mae pobl bob amser yn meddwl eu bod yn gwneud y peth iawn, ond mae’r Arglwydd yn pwyso a mesur y cymhellion. 
Mae hyn yn cael ei ddweud ddwy waith yn yr un llyfr! Felly mae’n rhaid ei fod o’n neges bwysig iawn i ni gan Dduw. Mae Duw yn pwyso a mesur pob un ohonon ni – i weld be sy’n mynd ymlaen yn ein meddyliau a’n calonnau. Falle ein bod ni ddim eisiau i bobl eraill wybod be dyn ni’n feddwl na be sy’n mynd ymlaen yn ein calonnau, ond fedrwn ni ddim cuddio dim oddi wrth Dduw. Mae ganddo dâp mesur a chlorian ac mae o’n gwybod yn iawn lle dyn ni ar ei siart o. 

